
Annotatsiуa: Tadqiqotda O‘zbekistonda yashil budjetlashtirish amaliyoti qanday amalga oshirilayotgani (takomillashtirish 
rejalari) va bu amaliyotning "yashil" iqtisodiyotga o‘tishdagi ahamiyati ochib berilgan. Shuningdek, ushbu tadqiqotda yashil 
budjetlashtirish amaliyoti energiya samaradorligi va issiqxona gazlari emissiyasi bilan qanday bog‘liqligi tadqiq qilinadi.

Kalit so‘zlar: yashil budjetlashtirish, issiqxona gazi, iqlim jihatidan tamg‘alash.

Abstraсt: The research reveals how green budgeting practice is implemented in Uzbekistan (improvement plans) and 
the importance of this practice in the transition to a green economy. This study also investigates how green budgeting 
practices relate to energy efficiency and greenhouse gas emissions.

Keу words: green budgeting, greenhouse gas, climate budget tagging.

Аннотация: Исследование раскрывает, как в Узбекистане реализуется практика “зеленого” бюджетирования 
(планы улучшения) и значение этой практики при переходе к “зеленой” экономике. В этом исследовании также 
исследуется, как практика зеленого бюджета связана с энергоэффективностью и выбросами парниковых газов.

Ключевые слова: “зеленое” бюджетирование, парниковые газы, маркировка климатического бюджета.

K I R I S H
Yashil iqtisodiyot cheklanmagan insonlarning talablarini qondirishda cheklangan tabiiy resurslardan foyda-

lanishni minimallashtirishni, qayta tiklanuvchan energiyadan foydalanishning ko‘lamini oshirishni, ekologik xavf, 
ekologik tanqislikni sezilarli darajada kamaytirishni va bioxilma-xillikni saqlab qolishni o‘z oldiga maqsad qilib, 
pirovardida insoniyatning salomatligini yaxshilashga, farovonligi va ijtimoiy tenglikni yaxshilashga xizmat qiladi.

Jahon bankining tadqiqotlariga ko‘ra [1] 2050-yilga borib iqlim o‘zgarishi 216 million odamni o‘zi yashab 
turgan davlatlarni tark etishiga olib kelishi mumkin. JSST ma’lumotlariga ko‘ra [2], har yili 2 milliard odam toza 
ichimlik suvi yetishmasligi va 600 million kishi oziq-ovqat bilan bog‘liq kasalliklardan aziyat chekmoqda, 5 yosh-
gacha bo‘lgan bolalar o‘limining 30 foizi oziq-ovqat bilan bog‘liq. Bunday tadqiqot natijalaridan shuni xulosa 
qilish mumkinki, "yashil" iqtisodiyotga o‘tish davlatlar tomonidan bajarilishi ixtiyoriy bo‘lgan “yaxshi” amaliyot 
bo‘lmay, balki birinchi o‘rinda qilinishi shart bo‘lgan vazifa bo‘lishi kerak. Mamlakatlar uchun "yashil" iqtisodiy-
otga o‘tishni jadallashtirishning eng muhim vositalaridan biri bu – yashil budjetlashtirish amaliyotidir.

Mamlakatlar uchun "yashil" iqtisodiyotga o‘tishining asosiy richaglari – fiskal vositalar bo‘lib, bunday fiskal 
vositalar yashil moliyalashtirish, yashil soliqqa tortish, yashil obligatsiyalar va ekologik yig‘imlarning turli shakl-
lari kabilarni o‘z ichiga oladi. Bunday vositalarning kompleks yig‘indilaridan foydalanish yashil budjetlashtirish 
amaliyotlaridan foydalanish demakdir. Yashil budjetlashtirish davlat moliyasini boshqarishning zamonaviy inno-
vatsion yondashuvlaridan biri bo‘lib, bunda davlat budjeti xarajatlarini amalga oshirishda atrof-muhit, iqlim va 
ekologiya masalalariga ustuvor ahamiyat beriladi, soliq siyosatida yashil soliq imtiyozlari mexanizmlari joriy 
etiladi va bu rag‘batlar atrof-muhitni ifloslantiruvchilar tomonidan qoplanadi.

Tadqiqotda O‘zbekistonda yashil budjetlashtirish amaliyoti qanday amalga oshirilayotgani, amalga oshirish 
rejalari, bu amaliyotning "yashil" iqtisodiyotga o‘tishdagi ahamiyati ochib berilgan. Shuningdek, ushbu tad-
qiqotda yashil budjetlashtirish amaliyoti energiya samaradorligi va issiqxona gazlari emissiyasi bilan qanday 
bog‘liqligi kabi muhim savolga javob izlanadi. Tadqiqotdan olingan empirik topilmalar va nazariy xulosalar 
O‘zbekistonda yashil budjetlashtirish amaliyotidagi vaziyatni ochib berishi kutilmoqda.

M A V Z U G A  O I D  A D A B I Y O T L A R  S H A R H I
Jahon bankining 2022-yildagi “O‘zbekiston "yashil" iqtisodiyot sari” hisobotida [3] O‘zbekistonning "yashil" 

iqtisodiyotga o‘tish strategiyasi, resurslardan foydalanish samaradorligi, yashil budjetlashtirish amaliyotini joriy 
etish zarurligi ko‘rsatilgan. Hisobotda O‘zbekistonda, ayniqsa, suv va suv resurslari samarasiz ishlatilishi, jum-
ladan, foydalanilgan suvning har bir metr3 uchun iqtisodiy samaradorlik daromadi o‘rtachadan yuqori bo‘lgan 
mamlakatlarga qaraganda 14 AQSH dollarga past ekanligi ko‘rsatib o‘tilgan. O‘zbekistonning yalpi ichki mah-
sulot birligiga to‘g‘ri keladigan energiya iste’moli YEMO mintaqasidagi o‘rtacha ko‘rsatkichdan qariyb 3 baravar 
va qo‘shni Qozog‘istondan 2 baravar ko‘p ekanligi ham O‘zbekistondagi "yashil" iqtisodiyotga o‘tishga asosiy 
to‘siqlarni raqamlarda ifodalab bergan. Shuningdek, hisobotda qishloq xo‘jaligiga ta’sir ko‘rsatadigan iqtisodiy 
yo‘qotishlar 2030-yilga kelib YAIMning 1 foizini tashkil qilishi, hamda iqlim o‘zgarishining mehnat unumdorli-
giga ta’sir natijasida ishchi kuchi bo‘yicha taklifning 2-5 foiz punktga qisqarishi prognoz qilingan. Ushbu hiso-
botda O‘zbekistonning "yashil" iqtisodiyotga o‘tishda soliq-budjet siyosatini qo‘llash bo‘yicha tavsiyalar ishlab 
chiqilgan bo‘lib, davlat budjeti daromadlarini issiqxona gazlarining belgilangan miqdordan oshib ketganligi 
uchun jarimalar, uglerod solig‘i, energetika subsidiyalarini bekor qilish orqali kengaytirish taklif qilingan. Hiso-
botda "yashil" iqtisodiyotga o‘tishni davlat xarajatlarini iqlim nuqtayi nazaridan belgilash, davlat xarajatlari va 
investitsiyalarini qayta ko‘rib chiqish orqali tezlashtirish tavsiya etilgan.

Iqtisodiy rivojlanish va kambag‘allikni qisqartirish vazirligi hamda Jahon bankining 2022-yildagi “O‘zbekis-
tonda “yashil” o‘sish va iqlim o‘zgarishi bo‘yicha siyosiy muloqotlar turkumi” ish to‘plamida [4] O‘zbekistonning 
"yashil" iqtisodiyotga o‘tishida fiskal vositalardan foydalanishi, hamda energetika sektori va "yashil" iqtisodiyot 
bo‘yicha davlat tomonidan qabul qilinishi kerak bo‘lgan strategiyalar yuzasidan tavsiyalar berilgan. Hisobotda 
O‘zbekistonning 2030-yilgacha “yashil” iqtisodiyotga o‘tish strategiyasini amalga oshirishda “yashil” o‘sishning 
kelishilgan ustuvor yo‘nalishlari hamda 2050-yilgacha iqtisodiyotni dekorbanizatsiyalash bo‘yicha uzoq mud-
datli istiqbolli rejalarni ishlab chiqish tavsiya qilingan. Ushbu hisobotda O‘zbekiston “yashil” o‘tish sari dadil 
qadam tashlayotganiga urg‘u berilib, bu sa’y-harakatlar innovatsion fiskal vositalarni joriy etish bilan to‘ldirilishi 
mumkinligi qo‘shimcha qilinadi. Uglerod va yoqilg‘i solig‘ini iqtisodiy modellashtirish mamlakatga toza energiya 
va toza yoqilg‘ini kengroq o‘zlashtirish uchun rag‘batlar belgilashga yordam berishi ta’kidlanib, “yashil” fiskal 
islohotning taqsimlash jihatlariga mos kelishi, “yashil” davlat xaridlarini kengaytirish “yashil” investitsiyalarni 
rag‘batlanti rishning yana bir siyosiy vositasi ekanligi ko‘rsatib o‘tiladi.

2023-yilda A.Xaydarov [5] olib borgan tadqiqotiga ko‘ra, O‘zbekiston issiqxona gazlari chiqindilari inten-
sivligi bo‘yicha dunyoda 5-o‘rinni egallaydi, issiqxona gazlari intensivligi esa Markaziy Osiyodagi taqqosla-
nadigan mamlakatlarga qaraganda 2 baravar ko‘p. Tadqiqotchining fikricha, global iqlim o‘zgarishi sharoitida 
yashil budjetlashtirishga o‘tishda ekologik barqaror o‘sish modelidan foydalanish maqsadga muvofiqdir.

T A D Q I Q O T  M E T O D O L O G I YA S I
Ushbu tadqiqot atrof-muhitga nisbatan ijobiy va salbiy xarajatlar bo‘yicha ma’lumotlarni o‘rganish va 

O‘zbekiston Respublikasida issiqxona gazlari emissiyalari bo‘yicha mavjud ma’lumotlarni tahlil qilishga 
qaratilgan. Tadqiqotda empirik va nazariy tahlildan iborat aralash yondashuv qo‘llaniladi. Boshqacha qilib ayt-

ganda, tadqiqotda o‘zgaruvchilar o‘rtasidagi regression yoki korrelatyatsion bog‘liqliklar aniqlanmaydi yoki faraz 
qilingan gipoteza tekshirilmaydi balki, to‘plangan ma’lumotlarni deskriptiv tahlil qilishdan foydalanib tadqiqot 
savoliga javob qidiriladi. 

Ushbu tadqiqotda ikkilamchi ma’lumotlardan foydalaniladi. Bundan ma’lumotlar tegishli vazirlik hisobot-
lari, YETTB, XVF BMTTD va boshqa xalqaro moliya institutlarining turli manbalari yoki hisobotlaridan olingan. 
Tadqiqotda, tadqiqotning asosiy maqsadi sanalgan O‘zbekistonda yashil budjetlashtirish qanday amalga 
oshirilayotganligi, iqlim o‘zgarishiga moslashish va uni yumshatish uchun davlat budjetidan qancha pul ajratil-
ganligi tadqiq qilinadi. Bundan tashqari, tadqiqotda mamlakatdagi issiqxona gazlari emissiyasi holati ham qi -
yosiy muhokama qilinadi.

Tadqiqotda ma’lumotlar qiyosiy o‘rganilib, mavjud nazariyalar keltiriladi va O‘zbekistonga moslari tanlab 
olinadi. Deskriptiv tahlil va xalqaro moliya institutlarining tadqiqotlari chuqur o‘rganilgandan so‘ng tadqiqot 
savoliga javob izlanadi.

T A H L I L  V A  N A T I J A L A R
O‘zbekistonda yashil budjetlashtirish amaliyoti bosqichma-bosqich amalga oshirilmoqda. Birinchi 

bosqichda davlat budjeti xarajatlarining atrof-muhit va iqlim maqsadlariga qanchalik mos kelishini ko‘rib chiqish 
ko‘zda tutilgan. Bunda davlat budjeti xarajatlari atrof-muhit va iqlim o‘zgarishiga qanchalik mosligi aniqlanadi, 
ya’ni xarajatlar shartli ravishda “ijobiy”, “neytral” yoki “salbiy” xarajatlar sifatida tamg‘alanadi. Tamg‘alashning 
birinchi bosqichda Yevropa yashil taksonomiyasining 6 ta yo‘nalishining birinchi va ikkinchi, iqlim o‘zgarishiga 
moslashish va iqlim o‘zgarishlarini yumshatish amaliyotlariga yo‘naltirilgan xarajatlar tahlil qilinadi. Har ikki 
yo‘nalish ham iqlim o‘zgarishi bilan bog‘liq bo‘lganligi sababli, bu chora-tadbirlar davlat budjetini iqlim jihatidan 
tamg‘alash amaliyoti, deb nomlanadi. Tamg‘alashning ikkinchi bosqichida Yevropa Ittifoqi yashil taksonomiyasi 
3-4-5-6-maqsadlari, ya’ni suv va dengiz resurslaridan barqaror foydalanish va muhofaza qilish, resurslardan 
samarali foydalanish va aylanma iqtisodiyotga o‘tish, ifloslanishning oldini olish va nazorat qilish, biologik xil-
ma-xillik va ekotizimlarni muhofaza qilish, tiklash hamda ularning xizmatlari maqsadlari birgalikda atrof-muhit 
bilan bog‘liq boshqa maqsadlar kategoriyasiga kiritiladi va tamg‘alanadi.

O‘zbekiston Respublikasining konsolidatsiyalashgan budjeti tarkibiga davlat budjeti, davlat maqsadli 
jamg‘armalarining budjetlari, budjet tashkilotlarining budjetdan tashqari jamg‘armalari va O‘zbekiston Respub-
likasi Tiklanish va taraqqiyot jamg‘armasi mablag‘lari kiradi. BMT TD “O‘zbekistonda iqlim budjetini belgilash: 
metodologiya va amalga oshirish yo‘l xaritasi” nomli hisobotiga ko‘ra [6], O‘zbekiston Respublikasi Iqtisodiyot 
va Moliya vazirligi iqlim bo‘yicha davlat budjeti xarajatlarini tamg‘alash (CBT) jarayonini faqat davlat bud-
jeti xarajatlari doirasida amalga oshirilgani ko‘rsatilgan. Demak, davlat maxsus jamg‘armalarining budjetlari, 
budjet tashkilotlarining budjetdan tashqari jamg‘armalari va O‘zbekiston Respublikasi Tiklanish va taraqqiyot 
jamg‘armasi mablag‘lari respublikadagi iqlimiy xarajatlarning muhim manbalari bo‘lgan mablag‘lar dastlabki 
CBT jarayo nidan chiqarib tashlanadi. Ushbu tashabbus yashil budjetlashtirishga o‘tish bo‘yicha qisqa muddatli 
chora-tadbirlardan biri sifatida qaralib, uzoq muddatli istiqbolda respublika konsolidatsiyalashgan budjetining 
barcha qatlamlarini qamrab olish rejalashtirilgan. Shuni ham ta’kidlash kerakki, hozirgi vaqtda davlat budjeti 
an’anaviy tarzda amalga oshirilmoqda va uzoq muddatli istiqbolda O‘zbekiston Dasturiy budjetlashtirishga 
o‘tgandan so‘ng yashil budjetlashtirishni amalga oshirish osonlashdi.

BMTTDning “Iqlim bo‘yicha davlat xarajatlari va institutsional tahlili: O‘zbekiston” nomli boshqa hisobotiga 
ko‘ra [7], CBTni amalga oshirishning to‘rtta asosiy chorasi mavjud: “ijobiy” yumshatish choralari, “salbiy” yum-
shatish choralari, “ijobiy” moslashish choralari va “salbiy” moslashuv chora-tadbirlar. 2020–2022-yillar davo-
mida iqlimga ijobiy xarajatlar sezilarli darajada oshganini ko‘rishimiz mumkin (1-jadval)

1-jadval: 2020–2022-yillarda iqlim budjet xarajatlari1

2020 2021 2022
Davlat budjeti xarajatlari, jami (milliard so‘m) 144,143.0 188,257.0 236,579.0
Ijobiy iqlim xarajatlar, jami (milliard so‘m) 14,878.9 16,809.8 26,302.4
YAIM (milliard so‘m) 602,193.0 738,425.0 888,342.0
Ijobiy iqlim xarajatlari (jami budjet xarajatlariga nisbatan foizda) 10.3% 8.9% 11.1%
Ijobiy iqlim xarajatlari (YAIMga nisbatan foizda) 2.5% 2.3% 3.0%
Davlat budjeti xarajatlarining yillik o‘zgarishi dinamikasi, oldingi yilga 
nisbatan foizda 130.6% 125.7%

Ijobiy iqlim xarajatlarining yillik o‘zgarishi dinamikasi, oldingi yilga nisbatan 
foizda 113.0% 156.5%

1 Manba: Climate public expenditure and institutional reviyew: Uzbekistan. https://hr.mf.uz

Jadvaldan ma’lumki, 2021-yilda ijobiy iqlim xarajatlari (jami budjet xarajatlariga nisbatan foizda) nisbati 
kamaygan. Bu kamayish tendensiyasi hukumatning iqlim o‘zgarishiga e’tibor qaratmasligi bilan emas, balki 
hukumat 2021-yilda jami xarajatlarini keskin oshirgani bilan izohlanadi. Jadval ma’lumotlaridan shuni bilish 
mumkinki, ijobiy iqlim xarajatlari 2021-yilda 13 foizga, 2022-yilda esa 56,5 foizga oshgan. 2022-yilda iqlimga 
ijobiy xarajatlarning keskin oshishi (56,5 foiz) O‘zbekistonda "yashil" iqtisodiyot sari dadil qadamlar tashlanayot-
ganining yaqqol dalili bo‘la oladi.

Yashil iqtisodiyotga o‘tishning eng muhim vazifasi issiqxona gazlari emissiyasini kamaytirish ekanligini 
va issiqxona gazlarini kamaytirish O‘zbekistonda davlat budjetini iqlim jihatidan tamg‘alashning asosiy maq-
sadi ekanligini hisobga olib, mamlakatda qancha issiqxona gazlari chiqarilishini turli sektorlar kesimida ko‘rib 
chiqamiz (2-jadval).

2-jadval: Sektorlar bo‘yicha issiqxona gazlari emissiyasi, mln t CO2-ekv2

Yil Energetika

Sanoat 
jarayonlari va 
mahsulotdan 
foydalanish

Qishloq 
xo‘jaligi

Chiqindini 
qayta 

ishlash

Jami 
emissiya

O‘rmon xo‘jaligi 
va yerdan 

foydalanishning 
boshqa sohalari

Netto 
emissiya

1990 151,6 8,8 15,1 1,9 177,4 -14,1 163,3

2000 184,2 5,9 16,0 2,4 208,5 -6,4 202,1

2010 163,4 8,4 25,7 2,6 200,1 -12,9 187,1

2011 164,3 8,2 26,9 2,6 202,0 -13,3 188,6

2012 163,8 8,2 28,1 2,6 202,7 -12,9 189,8

2013 150,2 8,2 29,2 2,7 190,3 -11,3 179,0

2014 151,3 8,6 30,3 2,7 192,9 -13,0 179,8

2015 142,2 8,4 32,0 2,7 185,3 -12,2 173,1

2016 138,7 8,6 32,9 2,7 182,8 -10,5 172,3

2017 144,4 8,5 33,7 2,7 189,2 -8,6 180,6

Sektorlarning jami emissiyadagi ulushi

1990 85.5% 5.5% 8.5% 1.1% 100.0%

2013 78.9% 4.3% 15.3% 1.4% 100.0%

2017 76.3% 4.5% 17.8% 1.4% 100.0%

2-jadvaldan ko‘rinib turibdiki, atmosferaga chiqayotgan issiqxona gazlarining asosiy qismi energetika sek-
toriga to‘g‘ri kelib, 1990-yilda jami emissiyadagi ulushi 85,5 foizni tashkil qilgan bo‘lsa, 2013 va 2017-yillarda 
bu ko‘rsatkich mos ravishda 78,9 va 76,3 foizni tashkil qilgan. O‘zbekistonning aksariyat fuqarosidan "yashil" 
iqtisodiyot nima deb so‘ralganda, ular katta ehtimol bilan quyosh panellari, shamol turbinalari kabi qayta tikla-
nadigan energiyadan foydalanish deb javob berishadi. Bu javob zamirida ilmiy asos borligini yuqoridagi statis-
tikada ham ko‘rdik. Boshqacha qilib aytganda kishilar "yashil" iqtisodiyot konsepsiyasini eshitganda, ular qazib 
olinadigan yoqilg‘idan xalos bo‘lishni tasavvur qilishlari ilmiy mantiqqa to‘g‘ri keladi. Shunday ekan, davlatning 
budjet-soliq siyosatidan foydalangan holda "yashil" iqtisodiyotga o‘tish uchun davlat tomonidan energiya sama-
radorligini qo‘llab-quvvatlash, uni rag‘batlantirish, qayta tiklanuvchan energiya manbalariga kiritiladigan inves-
titsiyalarni qo‘llab-quvvatlashi maqsadga muvofiqdir.

2 Manba: Climate public expenditure and institutional reviyew: Uzbekistan. https://hr.mf.uz

1-rasm: O‘zbekistonning yillik CO2 chiqindilari (million tonnada)
Manba: Internetning ochiq ma’lumotlari asosida mualliflar tomonidan tuzilgan. https://ourworldindata.org/co2/country/
uzbekistan

1-rasmdan ko‘rinib turibdiki, O‘zbekistonning yillik CO2 emissiyasi so‘nggi 7-yil ichida o‘sish tendensiyasiga 
ega. Shuningdek, 2-rasmda O‘zbekistonda aholi jon boshiga CO2 emissiyasining o‘rtacha pasayishi tendensi-
yasiga ega ekanligi tasvirlangan. Bu tendensiya mualliflar tomonidan aholi sonining keskin o‘sishi bilan izohla-
nadi.

2- rasm: O‘zbekiston aholisi jon boshiga o‘rtacha CO2 chiqindilari (tonnada)3

7 .  X U L O S A  V A  T A K L I F L A R
Tadqiqot natijasida, yashil budjetlashtirish amaliyoti energiya samaradorligini oshirish va issiqxona gazlari 

chiqindilarini kamaytirish maqsadlarini moliyalashtirish, barqaror rivojlanishni rag‘batlantirish va iqlim o‘zgar-
ishi muammolarini hal qilishda hal qiluvchi rol o‘ynashi xulosalandi. Yashil budjetlashtirish amaliyoti energiya 
tejamkor infratuzilmaga sarmoya kiritish, energiya samaradorligini moliyaviy rag‘batlantirish, iqlim bo‘yicha 
ijobiy tashabbuslarni yanada kengaytirib borish orqali "yashil" iqtisodiyotga o‘tishni jadallashtirish taklif qilindi. 
Iqlim xarajatlarini tamg‘alash, ushbu xarajatlarni bosqichma-bosqich kengaytirib borish, monitoring qilish va 
hisobot berish kabi turli mexanizmlar orqali energiya samaradorligini oshirishga erishiladi.

Foydalanilgan adabiyotlar ro‘yxati:

2. Climate change, World Health Organization. Available from: https://www.who.int/news-room/fact-sheets/detail/climate-
change-and-health (Accessed: 21 February 2024). 

3 Manba: Internetning ochiq ma’lumotlari asosida mualliflar tomonidan tuzilgan. 

